
	మ.	
తుది నెట్లయ్యెదనో యిదేటికి విరక్తల్ రేపు నీరుక్మిణీ

సుదతీరత్నము నీవు వాదుఁకొనఁ బొంచుల్ చేరి నే నల్కఁదీ

ర్చెదనో యెవ్వ రెఱుంగువారు మఱి నీచిన్నారిపూఁబోండ్ల నే

ర్పొదవంగా గయిసేసి పెద్దతనమై యుండంగ నేఁ గందునో.



	 27







	మ.	
సతమా పొత్తులవన్నెకాఁడని గణించన్ లేక యీగొల్లగు

బ్బెతలన్ బోరితి నేఁటిదాఁక; నది చూపెన్ జూడు చేసేత; నా

గతి నీపట్టపురాండ్ర యొకతె పల్కన్ కారణం బున్నదే?

యతిమాత్రం; బెన రేమి సేయ నిఁక మధ్యస్థుండవై తన్నిటన్.

	సీ.	
పాలువెన్నలకుఁ బైబడెడునాఁటికెకదా, యాదరించు యశోదమీదిప్రేమ

వేడుకతోడ ముద్దాడునాఁటి కెకదా, మిక్కిలి నందునిమీఁదిప్రేమ

వ్రేపల్లె దూడల మేపునాఁటికెకదాఁ, మేలమౌ గొల్లలమీఁదిప్రేమ

అబ్బినయెడల మల్లాడునాఁటికెకదా, మిక్కిలి మాబోంట్లమీఁదిప్రేమ



	 







	గీ.	
తండ్రి వసుదేవుఁ డయ్యెను దల్లి యిపుడు, దేవకీదేవి యయ్యెను దేవరకును

సఖులు నృపులైరి రాబోంట్లు సకియలైరి, చాలదే నేఁడు కొత్తసంసారమయ్యె.

	మ.	
విమలాత్మా! యొకవిన్నపంబు వినుమా వ్రేపల్లెలో నున్నపా

పమునన్ మానితొ నన్ను; నేను మెలఁగేపాపాన వ్రేపల్లెపై

మమతల్ మానితొ, యింతమాత్రము వచింపన్ లేవె; పుణ్యంబు నీ

కమరున్ గారణకార్యముల్ దెలిసి యోగ్యాయోగ్యము ల్చూచెదన్.

	ఉ.	
యేమిటికంటివేని విను మిక్కడివారలు నాఁటినుండి నీ

వేమొ త్యజించి నాకొఱకె యీడకు రావని యాడుగొందు రా

సామి యెఱుంగు నీమనసు జన్మముదాల్చుటయాదిగాఁగ నా

నాముఖబాధలం బడితి నల్గురికిం బగయైతి నీవగన్.

	చ.	
నిలువనిప్రేమదోసమున నెంజిలి నీకు వచింప; నేరికిన్

దెలుపుదు నిందుకోసమె యతిత్వర రమ్మని కమ్మఁ బంపుటల్

పొలుపుగ నేఁటితో మనసులోఁ గల త్రొక్కుడులెల్లఁ దీఱె ని

ర్మల మిఁకమీఁద నేమయిన మంచిది యం చిది సమ్మతించితిన్.

	మ.	
ఇల నీమోహపుటాండ్రు నీవు పదివేలేండ్లున్ మహారాజులై

కలిమి న్బల్మిని జల్లనై బ్రతుకు డింక న్నన్ను నాపేరునుం

దలంపబోకు; తలంప నేమి పని? యాదైవంబు నీతోడనే

కలసెన్; బాసలు నీకు మేలొసఁగు బో కంజాతపత్రేక్షణా.

		 ఈ పేజీలో చివరి మార్పు 4 ఫిబ్రవరి 2022న 17:44కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

